
Qorti tal-Appell Kriminali 

Onor. Imħallef Edwina Grima, LL.D. 

 

 

Appell Numru: 97/2022 

 

Il-Pulizija 

vs 

Ahmed Qadar Abuukar Ahmed 

 Iben Abuukar u Seina, mingħajr residenza fissa u/jew residenti 53, Triq Depiro, 

Sliema, detentur tal-permess ta’ residenza Maltija bin-numru 51922A u imwieled 

Somalja nhar l-1 ta’ Jannar 1988 

 

Illum, 26 ta’ Jannar 2024 

Il-Qorti, 

Rat l-imputazzjonijiet dedotti kontra l-appellant, Ahmed Qadar Abuukar Ahmed, 

akkużat quddiem il-Qorti tal-Maġistrati (Malta) bħala Qorti ta’ Ġudikatura Kriminali 

talli nhar id-dsatax (19) ta’ Settembru, 2021, bejn is-sitta ta’ filgħaxija (18:00hrs) u s-

sebgħa ta’ filgħaxija (19:00hrs), ġewwa l-gzejjer Maltin: 

1. Kellu fil-pussess tiegħu d-droga kokajina, speċifikata fl-ewwel skeda tal-
Ordinanza dwar il-Mediċini Perikolużi, Kap. 101 tal-Liġijiet ta’ Malta, meta ma 
kienx fil-pussess ta’ awtoriżżazzjoni għall-importazzjoni jew għall-
esportazzjoni maħruġ mit-Tabib Prinċipali tal-Gvern skond id-
dispożizzjonijiet tar-4 u s-6 Taqsima tal-Ordinanza, u meta ma kienx bil-
liċenzja, jew xort’ohra awtoriżżat li jimmanifattura jew li jforni d-droga 
msemmija, u meta ma kienx b’xi mod ieħor bil-liċenzja mill-President ta’ Malta 

li jkollu d-droga msemmija fil-pussess tiegħu, u naqas li jipprova li d-droga 
msemmija ġiet fornuta lilu għall-użu tiegħu skond ir-riċetta kif provdut fir-
regolamenti msemmija, u dan bi ksur tar-Regoli tal-1939 dwar il-Kontroll 
Intern tad-Drogi Perikoluzi (G.N. 292/1939), kif sussegwentament emendati u 
bi ksur tal-Ordinanza dwar il-Mediċini Perikoluzi, Kap. 101 tal-Liġijiet ta’ 
Malta, liema droga nstabet f’tali ċirkostanzi li juru li ma kinitx għall-użu 
esklussiv tiegħu; 

2. Kellu fil-pussess tiegħu l-pjanta Cannabis, kollha jew biċċa minnha, bi ksur tal-
Art. 8(d) tal-Kap. 101 tal-Liġijiet ta’ Malta, liema droga nstabet f’tali ċirkostanzi 
li juru li ma kinitx għall-użu esklussiv tiegħu; 

3. Ikkommetta dawn ir-reati fi jew ġewwa distanza ta’ mitt metru mill-parametru 
ta’ skola, club, jew xi post simili fejn normalment jiltaqgħu ż-żgħazagħ, bi ksur 
tal-Artikolu 22(2) tal-Kap. 101 tal-Liġijiet ta’ Malta; 

4. Talli sar reċidiv b’sentenza mogħtija mill-Qorti ta’ Malta, ppreseduta mill-
Maġistrat Dr. N. Galea Sciberras, nhar it-12 ta’ Diċembru, 2016, liema sentenza 
saret definittiva u ma tistax tiġi mibdula. 

Rat is-sentenza tal-Qorti tal-Maġistrati (Malta) bħala Qorti ta’ Ġudikatura Kriminali 

tat-22 ta’ Frar 2022, fejn il-Qorti wara li rat l-artikoli  8(d), 22(1)(a), 22(2)(b)(i) tal-Kap. 

101 tal-Liġijiet ta’ Malta u r-Regolamenti 4 u 9 tal-Leġislazzjoni Sussidjarja 101.02 kif 

ukoll l-artikoli 49 u 50 tal-Kodiċi Kriminali, illiberat lill-imputat mill-aħħar zewġt 

imputazzjonijiet filwaqt li sabet lill-istess imputat Ahmed Qadar Abuukar Ahmed ħati 

tal-ewwel zewġt imputazzjonijiet dedotti fil-konfront tiegħu u konsegwentament 

ikkundanatu għall-piena ta’ dsatax-il xahar priġunerija effettiva u għall-ħlas ta’ multa 

ta’ elf u ħames mitt ewro (€1,500) li b’applikazzjoni tal-artikolu 14(2) tal-Kodiċi 

Kriminali tista’ titħallas b’rati mensili u konsekuttivi ta’ mija, ħamsa u għoxrin Ewro 

(€125) fix-xahar. F’kaz li l-ħlas ikun ħa jsir b’rati mensili, l-ewwel pagament għandu 

jsir fi żmien xahar mid-data tas-sentenza, b’dan illi jekk il-ħati jonqos milli jħallas 

pagament wiehed, il-bilanċ jiġi dovut minnufih u jekk dan ma jitħallasx jiġi kkonvertit 

fi priġunerija skont il-liġi. Il-Qorti ordnat ukoll id-distruzzjoni tad-droga eżebita (Dok. 

LBE2), hekk kif din is-sentenza tgħaddi in ġudikat, u dan taħt il-ħarsien tar-

Reġistratur li għandu jirrediġi proċess-verbal li jiddokumenta l-proċedura tad-

distruzzjoni, liema dokument għandu jiġi nserit fl-atti ta’ din il-kawża sa mhux aktar 

tard minn ħmistax-il jum minn tali distruzzjoni. Il-Qorti ordnat ukoll il-konfiska tal-

oġġetti kollha ezebiti. Inoltre, a tenur tal-artikolu 533 tal-Kodiċi Kriminali, il-Qorti 

ordnat lill-imputat Ahmed Qadar Abuukar Ahmed sabiex iħallas l-ispejjez fl-ammont 

ta’ €992.98 konnessi mal-ħatra ta’ l-esperti fil-proċeduri odjerni. 

Rat ir-rikors tal-appell ta’ Ahmed Qadar Abuukar Ahmed, fit-8 ta’ Marzu 2022, fejn 

talab lil din l-Qorti: 

1. Tirriforma s-sentenza appellata fil-parti tal-piena billi minflok tiġi mposta 
piena jew sanzjoni oħra li tkun aktar ekwa għaċ-ċirkostanzi tal-kaz; jew 

2. Tikkonverti ruħha f’Qorti tad-Droga għall-finijiet u l-effetti kollha tal-Liġi u jiġi 
mogħti provvediment favorevoli għatt-trattament tiegħu skond il-Kapitolu 537 
tal-Liġijiet ta’ Malta. 
 

Semgħet ix-xhieda tal-Probation Officer Sarah Bezzina, mogħtija minnha nhar l-10 ta’ 

Ġunju 2022. 

 

Rat illi permezz ta’ digriet datat l-1 ta’ Lulju 2022, din l-Qorti laqgħat it-talba tal-

appellant u konsegwentement wara li assumiet il-funzjoni ta’ Qorti dwar id-Droga, 

irreferiet lill-istess appellant quddiem il-Bord tar-Riabilitazzjoni ta’ Persuni li Nqabdu 

bid-Droga ai termini tal-artikolu 8(3) tal-istess Kapitolu 537 u ordnat il-komunika tad-

digriet tagħha lil dan il-Bord sabiex hu jottempera ruħu ma’ dak dispost fl-artikolu 

8(10) tal-Kapitolu 537 tal-Liġijiet ta’ Malta u dan permezz ta’ nota bil-miktub.   

 

Rat il-konklużjoni tal-Bord fejn ġie deċiż li l-każ tal-appellant ingħalaq b’suċċess.   

 

Rat li dina l-konkluzzjoni appena msemmija ġiet ikkonfermata minn Joanna Buhagiar 

Fiott, rappreżentant tal-Bord, li kienet preżenti fl-awla nhar is-17 ta’ Novembru 2023. 

 

Semgħet it-trattazzjoni tal-partijiet. 

 

Ikkunsidrat: 

 

Illi għalkemm l-appellant ressaq talba sabiex din il-Qorti tassumi il-funżjoni ta’ Qorti 

dwar id-Droga, madanakollu huwa ma rrinunzjax għall-aggravju mqajjem minnu fir-

rikors tal-appell tiegħu, liema aggravju jirrigwarda strettament il-piena erogata fil-

konfront tiegħu mill-Ewwel Qorti ta’ dsatax-il xahar priġunerija u multa ta’ €1500. 

Illi, għalhekk l-aggravju tal-appellant huwa dirett sabiex din il-Qorti tistħarreġ jekk 

għandux jedd għal piena aktar miti. Illi t-talba minnu magħmula fit-termini tal-

Kapitolu 537 tal-Liġijiet ta’ Malta ukoll għandha bħala il-fini tagħha mitigazzjoni fil-

piena u għalhekk il-Qorti hija tal-fehma illi, ġaladarba issa assumiet funzjoni ta’ Qorti 

Dwar id-Droga, għandha taqdi din il-funzjoni l-ewwel u qabel kollox, fid-dawl tal-

aggravju imqanqal, kif ingħad. 

Illi, mir-rapport tal-Bord ta’ Riabilitazzjoni ta’ Persuni li Nqabdu bid-Droga, u fid-

dawl tal-konsiderazzjonijiet magħmula mill-Qorti fid-digriet tagħha tal-1 ta’ Lulju 

2022, jirriżulta illi l-appellant huwa kandidat idoneju sabiex fil-konfront tiegħu jiġu 

applikati d-dettami tas-subartikoli (7) u (8) tal-Kapitolu 537 li jiddisponu testwalment: 

(7) Fil-każijiet fejn jissejħu lura każijiet oħra skont it-termini tas-subartikolu 
(6) il-Qorti tista’, minkejja kull liġi oħra, fil-każ fejn persuna tinsab ħatja, 
tiddeċiedi li ma tapplikax it-terminu minimu mandatorju ta’ priġunerija jew 
l-esklużjoni tal-applikazzjoni tal-ordni ta’ probation jew tas-sospensjoni ta’ 
terminu ta’ priġunerija applikabbli għal xi reat li, fir-rigward tiegħu, il-
persuna akkużata tinsab ħatja: 

Iżda l-Qorti għandha tieqaf milli tapplika t-terminu minimu mandatorju ta’ 
priġunerija jew l-esklużjoni tal-applikazzjoni tal-ordni ta’ probation jew tas-
sospensjoni ta’ terminu ta’ priġunerija fil-każ biss li tkun sodisfatta fuq bilanċ 
ta’ probabbiltajiet li r-reat li dwaru l-persuna akkużata nstabet ħatja kien 
prinċipalment attribiwibbli għad-dipendenza tagħha fuq id-droga. 

(8) Fl-għoti tas-sentenza fil-każijiet li għalihom japplikaw is-subartikoli (5), 
(6) u (7), il-Qorti tista’ wkoll tordna li kull reat li dwaru l-persuna akkużata 
nstabet ħatja, minbarra reat li għalih il-persuna akkużata ingħatat sentenza 
ta’ priġunerija mingħajr l-applikazzjoni tal-artikolu 28A tal-Kodiċi 
Kriminali, m’għandux jittieħed f’konsiderazzjoni għall-finijiet tal-ħruġ ta’ 
ċertifikat tal-kondotta skont l-Ordinanza dwar iċ-Ċertifikati tal-Kondotta 
wara li jgħaddi perjodu li jkun minimu ta’ sena u massimu ta’ tliet snin mid-
data tas-sentenza tal-Qorti sakemm il-ħati ma jsirx reċidiv.  

 

Illi, mid-dokumenti u x-xhieda formanti parti mill-atti proċesswali odjerni, jirriżulta 

illi l-appellant għandu storja ta’ abbuż ta’ droga u dana bħala riżultat ta’ diversi 

problemi personali li huwa għadda minnhom tul ħajtu. Dan magħdud, madanakollu, 

jidher illi l-appellant finalment għaraf il-bżonn li jegħleb il-vizzju tat-

tossikodipendenza u kkopera bis-sħiħ fil-programm ta’ riabilitazzjoni. Jidher li huwa 

qed jistinka sabiex jgħin finanzjarjament lill-familja tiegħu ġewwa s-Somalja kif ukoll 

jidher li għandu residenza u impjieg fiss, għalkemm mhux regolariżżat. Irriżulta ukoll 

li qed jerġa’ juri nteress li jilgħab il-futbol u li jkompli l-edukazzjoni tiegħu kif ukoll 

jinsab f’relazzjoni stabbli. Għalhekk  huwa indubitat illi llum l-appellant qed jaħdem 

u jimpenja ruħu bi sħiħ sabiex itejjeb is-sitwazzjoni tiegħu.  

 

Illi, għalhekk fid-dawl tal-fatt illi l-Qorti issa assumiet il-funzjonijiet ta’ Qorti dwar id-

Droga u fid-dawl tal-konsiderazzjonijiet magħmula, tqies illi l-aggravju imressaq ‘il 

quddiem mill-appellant marbut mal-piena erogata mill-Ewwel Qorti jistħoqqlu 

akkoljiment.  

 

Għalhekk tenut kont ta’ dan kollu, il-Qorti hija tal-fehma illi f’dan il-każ, għandu 

japplika l-Artikolu 8(7) tal-Kap. 537 tal-Liġijiet ta’ Malta u l-proviso tal-istess sub-

artikolu b’dan għalhekk illi la darba l-Qorti hija sodisfatta illi r-reati li dwarhom l-

appellant ġie misjub ħati kienu prinċipalment attribwibbli għad-dipendenza tiegħu 

fuq id-droga, ser tieqaf milli tapplika t-terminu minimu mandatorju ta’ priġunerija 

jew l-esklużjoni tas-sospensjoni tat-terminu ta’ priġunerija, altrimenti applikabbli 

għar-reat odjern. Tqis ukoll illi fid-dawl tan-natura tal-imputazzjonijiet li dwarhom l-

appellant instab ħati, sentenza ta’ priġunerija sospiża hija il-piena idoneja.  

 

Għal dawn il-motivi l-Qorti taqta’ u tiddeċiedi billi wara li rat l-artikolu 8(7) tal-

Kapitolu 537 tal-Liġijiet ta’ Malta, tilqa’ l-appell interpost, tgħaddi għalhekk biex 

tirriforma s-sentenza appellata billi: 

i) Tikkonfermaha fil-parti fejn illiberat lill-appellant mill-aħħar żewġ 

imputazzjonijiet dedotti fil-konfront tiegħu; u 

ii) Tikkonfermaha fil-parti fejn sabet lill-appellant ħati tal-ewwel żewġ 

imputazzjonijiet dedotti fil-konfront tiegħu; u 

iii) Tikkonfermaha fil-parti fejn ordnat id-distruzzjoni tad-droga ezebita 

(Dok. LBE2), hekk kif din is-sentenza tgħaddi in ġudikat, u dan taħt il-

ħarsien tar-Reġistratur li għandu jirrediġi process-verbal li jiddokumenta 

l-proċedura tad-distruzzjoni, liema dokument għandu jiġi nserit fl-atti ta’ 

din il-kawza sa mhux aktar tard minn ħmistax-il jum minn tali 

distruzzjoni; u  

iv) Tikkonfermaha fil-parti fejn il-Qorti ordnat ukoll il-konfiska tal-oġġetti 

kollha ezebiti; u  

i) Tikkonfermaha fil-parti fejn, a tenur tal-artikolu 533 tal-Kodiċi 

Kriminali, il-Qorti ordnat lill-appellant sabiex iħallas lir-Reġistratur tal-

Qorti l-ispejjez fl-ammont ta’ €992.98 konnessi mal-ħatra ta’ l-esperti fil-

proċeduri odjerni; u 

ii) Tirrevokaha fil-parti fejn ikkundannat lill-appellant għall-perijodu ta’ 

dsatax-il xahar priġunerija effettivi u minflok tikkundannah għall-

perijodu ta’ sitt xhur (6) priġunerija, li bl-applikazzjoni tal-artikolu 28A 

tal-Kapitolu 9 tal-Liġijiet ta’ Malta dan il-perijodu ta’ priġunerija qed jiġi 

sospiż għal żmien sentejn (2) mil-lum; u 

iii) Tirrevokaha fil-parti fejn ikkundannat lill-appellant iħallas il-multa ta’ 

€1,500 u minflok tikkundannah għal ħlas ta’ multa ta’ ħames mitt Ewro 

(€500). 

  

Il-Qorti qed twissi lil ħati bil-konsegwenzi skont il-liġi jekk huwa jikkometti reat ieħor 

matul il-perijodu operattiv ta’ dina is-sentenza. 

 

Il-Qorti tordna wkoll illi dan ir-reat m’għandux jittieħed in konsiderazzjoni għall-

finijiet tal-ħruġ ta’ ċertifikat tal-kondotta skont l-Ordinanza dwar iċ-Ċertifikati tal-

Kondotta u dan kif imfisser fis-subartikolu (8) ghal-artikolu 8 tal-Kapitolu 537 tal-

Liġijiet ta’ Malta. 

 

 

 

 

Edwina Grima 

Imħallef   

 

 


